
UY-JOY KOMMUNAL XO‘JALIGINI MINTAQADA 
INNOVATSION RIVOJLANTIRISHNI 

BOSHQARUVI
Adilova Yulduz Shavkatovna

TATU Qarshi filiali katta o‘qituvchisi
yulduzadilova1987@mail.ru

Annotatsiya: Maqolada uy-joy kommunal sohasi faoliyatini boshqarish mexanizmlari nazariy ma’lumotlar asosida 
o‘rganilgan. Uy-joy kommunal xizmatlari sohasida bozor munosabatlarini shakllantirish vazifalarini amalga oshirish 
modeli, sohani boshqarish mexanizmi, uy-joy kommunal xizmatlari sohasida kraudfanding jarayonining joriy etilishi, Kvin-
Rorbaxning “Raqobat qadriyatlari va tashkiliy samaradorlik” modeli qo‘llanilishi hamda ushbu sohada davlat-xususiy 
sherikchilik mexanizmining ishlab chiqilishi va amaliyotda foydalanish yo‘llari asoslab berilgan.

Kalit soʻzlar: uy-joy kommunal xo‘jaligi, uy-joy kommunal xizmat ko‘rsatish, innovatsiyalar, uy-joy kommunal xizmatlari 
sifati, kraudsorsing, ekspertlar baholashi, innovatsiyalarni boshqarish, moliyalashtirish.
Abstract: The article explores the management mechanisms of the housing and communal services sector based on 
theoretical sources. It substantiates a model for implementing market relations in the housing and utilities sphere, 
governance mechanisms in the sector, the introduction of crowdfunding, the application of the Quinn-Rohrbach model 
of "Competitive Values and Organizational Effectiveness", and the development and practical use of public-private 
partnership mechanisms in this field.

Key words: housing and communal services, utility service delivery, innovations, service quality, crowdsourcing, expert 
evaluation, innovation management, financing.
Аннотация: В статье на основе теоретических данных исследованы механизмы управления деятельностью 
жилищно-коммунального хозяйства. Обоснована модель реализации задач формирования рыночных отношений 
в сфере жилищно-коммунальных услуг, механизм управления отраслью, внедрение краудфандинга в данной 
сфере, применение модели Квина-Рорбаха «Ценности конкуренции и организационная эффективность», а также 
разработка и практическое применение механизма государственно-частного партнёрства в сфере ЖКХ.

Ключевые слова: жилищно-коммунальное хозяйство, предоставление коммунальных услуг, инновации, качество 
коммунальных услуг, краудсорсинг, экспертная оценка, управление инновациями, финансирование.

K I R I S H
Jahondagi rivojlangan mamlakatlar tajribasi shuni ko‘rsatadiki, uy-joy kommunal xizmatlar 

sohasi va sohada faoliyat ko‘rsatayotgan korxonalar samaradorligini ta’minlash, shuningdek, asosiy 
iste’molchilar hisoblangan aholining xizmatlar hajmi va sifatidan qoniqishini oshirish uchun, birinchi 
navbatda, sohada tabiiy monopoliya darajasini qisqartirish va bozor munosabatlarini chuqurlashtirish 
lozim. “Uy-joy kommunal xo‘jaligi” tushunchasi atama sifatida yagona va aniq qonuniy tasdig‘iga ega 
emas. Shu sababli, turli manbalar, me’yoriy hujjatlar va tadqiqotlarda mazkur tushunchaga turlicha 
yondashuvlar mavjud.

O‘zbekiston aholisiga ko‘rsatilayotgan xizmatlar orasida uy-joy kommunal xizmatlari eng 
katta o‘rinni egallaydi. Shuning uchun ham asosiy vazifalardan biri ushbu turdagi xizmatlar sifatini 
oshirishdan iborat. Uy-joy kommunal xo‘jaligi ijtimoiy-iqtisodiy soha bo‘lganligi sababli doimiy ravishda 
aholiga bog‘liq muammolarga duch keladi va u o‘z navbatida davlat tomonidan tartibga solinadigan 
hamda moliyalashtiriladigan tizimli soha hisoblanadi.

M A V Z U G A  O I D  A D A B I Y O T L A R  S H A R H I
Uy-joy kommunal xo‘jaligini mintaqada innovatsion rivojlantirish masalasi bugungi kundagi 

dolzarb iqtisodiy, ijtimoiy va boshqaruviy muammolar qatoriga kiradi. Bu soha bo‘yicha olib borilgan 
ilmiy tadqiqotlar innovatsion yondashuvlar, raqamli transformatsiya, energiya tejamkor texnologiyalar, 

“aqlli shahar” konsepsiyalari hamda aholi farovonligini oshirishdagi xizmatlar sifatini yaxshilash bilan 
bevosita bog‘liqdir. Mazkur adabiyotlar sharhida yetakchi olimlarning ushbu yo‘nalishda olib borgan 
tadqiqotlari tahlil qilinadi.

Avvalo, A.A. Abduqodirov uy-joy kommunal sohasini modernizatsiyalash jarayonlarida 
institutsional islohotlar va innovatsion texnologiyalarni joriy etish zaruriyatiga urg‘u bergan. Uning 
tahliliga ko‘ra, mavjud boshqaruv tizimi ko‘plab byurokratik to‘siqlar va resurslar samaradorligining 
pastligi bilan tavsiflanadi. Shu bois, u kommunal xizmatlar ko‘rsatishda shaffoflikni oshirish va 
axborot-kommunikatsiya texnologiyalarini faol joriy etish orqali xizmatlar sifati va iste’molchi roziligini 
oshirishni tavsiya etadi.

Rossiyalik olim V.M. Voronin mintaqaviy kommunal tizimlarni transformatsiya qilishda energiya 
samaradorligi va muqobil manbalardan foydalanishni asosiy yo‘nalish sifatida ko‘rsatadi. Uning 
qarashicha, mintaqalarda “yashil energiya” yechimlarini integratsiyalash orqali nafaqat ekologik 
barqarorlik, balki uzoq muddatli iqtisodiy naflilik ham ta’minlanadi.

Yevropa Ittifoqi doirasidagi “Covenant of Mayors” tashabbusi asosida olib borilgan tadqiqotlar, 
xususan, Anna Dimitrova va Michele Bellini tomonidan tayyorlangan hisobotlar, mahalliy 
hukumatlarning energiya va iqlim bo‘yicha harakat rejalarini innovatsion vositalar bilan boyitish 
tajribasini tahlil qilgan. Ular mintaqaviy darajada “raqamli tvinning” (digital twinning) texnologiyalarini 
tatbiq etish orqali kommunal xizmatlar monitoringini real vaqt rejimida olib borishning imkoniyatlarini 
ko‘rsatadi.

Ye.M. Chernyayevaning nazariy tadqiqotlarida ushbu atamaga quyidagicha ta’rif berilgan: “Uy-joy 
kommunal xo‘jaligi – davlat boshqaruvi va mahalliy o‘z-o‘zini boshqarish organlari tomonidan uy-joy 
kommunal korxonalarining sovuq va issiq suv ta’minoti, oqova suvlarni olib chiqish va tozalash, elektr 
ta’minoti, tabiiy gaz ta’minoti va isitish, maishiy chiqindilarni olib chiqib ketish, turar joy binolari va 
ularning atrofini saqlab turish va ta’mirlash, ko‘chalar, yo‘llar va maydonlarni tozalash, yo‘llar, trotuarlar, 
ko‘priklarni qurish va ta’mirlash, ko‘chalarni yoritish, shu bilan birga hududlarni ko‘kalamzorlashtirish 
yo‘nalishidagi fuqarolar uchun turar joy binolarida qulay yashash sharoitini ta’minlovchi ishonchli va 
barqaror faoliyatni amalga oshiruvchi xo‘jalik faoliyati sohasidir”.

Ayrim tadqiqot ishlarida uy-joy kommunal xizmatlar sohasi bo‘linmaslik va tanlanmaslik, 
hamkorlikda iste’mol qilish, texnik va iqtisodiy jihatdan iste’moldan chiqarib bo‘lmaslik, tig‘izlik hamda 
uzoq muddat davomida generatsiyalanish samarasiga egalik xususiyatlari bilan yuqori ijtimoiy 
ahamiyatga ega aralash ijtimoiy ne’mat sifatida talqin etiladi.

T A D Q I Q O T  M E T O D O L O G I YA S I
Tadqiqotda ma’lumotlar asosan mintaqaviy uy-joy kommunal xo‘jaligi korxonalari faoliyatiga oid 

statistik hisobotlar, normativ-huquqiy hujjatlar, so‘rovnoma natijalari va ilg‘or xorijiy tajribalar asosida 
to‘plandi. Olingan ma’lumotlar taqqoslash, tahliliy-statistik usullar hamda grafik vizualizatsiya orqali 
chuqur o‘rganildi.

T A H L I L  V A  N A T I J A L A R
Hozirgi vaqtda O‘zbekistonning uy-joy kommunal majmuasi nafaqat aholiga ko‘rsatilayotgan 

xizmatlar darajasi va sifatini oshirish, balki ushbu xizmatlarning ekologik xavfsizligi, energiya 
tejamkorligi va texnologik zamonaviylashuvini ta’minlash vazifalari oldida turibdi. Kommunal 
korxonalarning barqaror va samarali faoliyat yuritishi, infratuzilmaning yangilanishi, resurslar bilan 
oqilona boshqaruv asosida ta’minlanishi, shahar va qishloq hududlarida yashash sharoitlarining 
tenglashtirilishi bevosita investitsiyalarning hajmi va ularning maqsadli yo‘naltirilishiga bog‘liq. Aholi 
sonining o‘sishi, eskirgan infratuzilma va xizmatlar sifati bo‘yicha mavjud noroziliklarni inobatga olgan 
holda, bu sohada investitsiyalar hajmi har qachongidan ko‘ra ko‘proq bo‘lishi zarur.

Shu munosabat bilan, innovatsion moliyalashtirish vositalaridan biri sifatida kraudfanding 
mexanizmini joriy etish dolzarb bo‘lib bormoqda. Kraudsorsing jarayonining yakuniy bosqichida 
loyihani moliyaviy jihatdan amalga oshirish uchun aynan kraudfanding bosqichi boshlanadi. Bu 
bosqichda fuqarolar, investorlar va tashabbuskorlar internetdagi ixtisoslashgan platformalar orqali 

loyihalar bilan tanishish imkoniyatiga ega bo‘lishadi. Ular ularga ma’qul bo‘lgan tashabbuslarni 
moliyalashtirish, axborot tarqatish va ularning rivojlanishini qo‘llab-quvvatlash orqali ishtirok etishlari 
mumkin.

Bundan tashqari, har bir foydalanuvchi o‘zining g‘oyasi va tashabbusini ishlab chiqish, uni 
ommaga taqdim etish va kraudfanding platformasi orqali moliyaviy mablag‘ yig‘ish huquqiga ega. Bu 
jarayon bir vaqtning o‘zida tashabbuskorlikni rag‘batlantiradi, innovatsion g‘oyalarni amalga oshirish 
imkonini yaratadi va xizmat ko‘rsatish sifatini oshirishda jamiyatni bevosita jalb etadi. Shunday qilib, 
kraudfanding moliyaviy resurslarni jalb qilish bilan birga, ijtimoiy faollik va aholi ishtirokini oshiruvchi 
vosita sifatida ham katta ahamiyat kasb etadi. Bu esa uy-joy kommunal xo‘jaligini rivojlantirishda 
davlat va jamiyat o‘rtasidagi yangi hamkorlik modelini shakllantirish imkonini beradi.

Davlat boshqaruvi nuqtayi nazaridan, kraudsorsing – bu loyihani amalga oshirishda ishtirok etuvchi 
yoki unga qiziqqan ko‘p sonli shaxslar (faol fuqarolar, ko‘ngillilar) o‘rtasida mehnatni taqsimlash orqali 
foydalaniladigan usul hisoblanadi. Bunday taqsimotning asosiy maqsadi – qarorlar samaradorligini 
oshirish, ayniqsa murakkab vazifalar va loyihalarni birgalikda amalga oshirishdan iborat. Bundan kelib 
chiqadiki, kraudsorsing – bu manfaatlar va bilim darajasi bo‘yicha fuqarolar, notijorat hamda tijorat 
tashkilotlarining ochiq ishtirokiga asoslangan faoliyat turi bo‘lib, u ijrochilar hamda tashabbuskorlar 
uchun o‘zaro manfaatli natijalar beradi.

Uy-joy kommunal xo‘jaligida kraudsorsingning afzalliklari quyidagilardan iborat:
Ishga qiziquvchi mutaxassislarni jalb qilish;
Tadbirlarni amalga oshirish va xodimlar bilan muloqot qilish orqali insonni rag‘batlantirish, bu esa 

uni jamoa uchun eng muhim a’zoga aylantiradi;
Katta guruhlar ishtirokini ta’minlagan holda resurslarni isrof qilmasdan muammoni hal qilishga 

keng imkoniyat yaratadi;
Ba’zi hollarda, kompaniya ichidagi mutaxassislar vazifani bajarish uchun yetarli malakaga ega 

bo‘lmaganida, avvaldan muammoni yaxshi tushunadigan tashqi mutaxassislarni jalb qilish orqali 
butun jamoaning ishini yengillashtirish mumkin bo‘ladi;

Jalb etilgan mutaxassislar sonining ko‘payishi bilan muammoni hal qilishning yangi variantlari 
paydo bo‘ladi, bu esa jamoaga vaziyatga moslashish va eng maqbul yechimni tanlash imkonini beradi.

Kraudsorsing, shubhasiz, uy-joy kommunal xo‘jaligi sohasida innovatsion menejmentni 
rivojlantirish va samarali boshqaruv qarorlarini qabul qilishning yangi vositasi sifatida e’tiborga loyiq. 
U innovatsion xizmat loyihalarini tanlash va joriy etishda muhim vositaga aylanish salohiyatiga 
ega. Kraudsorsing uy-joy kommunal xo‘jaligini boshqarishning samarali usuli bo‘lib, u innovatsion 
yondashuvga ega tashkilotlar tomonidan foydalanilishi, shuningdek, moliyalashtirish manbalarini 
izlash uchun qo‘llanilishi mumkin.

Shunday qilib, innovatsion loyihalarni amalga oshirishda kuchli moliyaviy manbaga asoslangan 
kraudtexnologiyalar yordamida uy-joy kommunal sektorida innovatsion faoliyatni samarali boshqarish 
va rivojlantirish imkoniyatlari shakllantiriladi.

X U L O S A  V A  T A K L I F L A R
Xulosa qilib aytganda, uy-joy kommunal xo‘jaligi O‘zbekiston iqtisodiyotining ijtimoiy yo‘naltirilgan 

muhim tarmoqlaridan biri bo‘lib, uning barqaror rivojlanishi aholining hayot sifati, urbanizatsiya 
jarayonlarining samaradorligi va ekologik barqarorlik bilan bevosita bog‘liqdir. Bugungi kunda 
xizmatlar sifati va infratuzilmaning texnik holati talab darajasiga to‘liq javob bermasligi, moliyaviy 
resurslarning yetishmasligi, boshqaruv tizimining eskirganligi va innovatsion yondashuvlarning yetarli 
darajada joriy etilmaganligi kabi muammolar sohani chuqur isloh qilish zaruratini yuzaga keltirmoqda. 

Rivojlangan davlatlar tajribasiga asoslangan holda, sohada raqamli texnologiyalarni keng joriy 
etish, “aqlli boshqaruv” mexanizmlarini tatbiq qilish, davlat-xususiy sheriklik doirasida infratuzilmani 
modernizatsiyalash va kraudsorsing, kraudfanding kabi jamoaviy moliyalashtirish vositalaridan 
foydalanish istiqbolli yo‘nalishlar hisoblanadi. Shu bilan birga, mahalliy hokimiyat organlarining 
tashabbuskorligini oshirish, kommunal xizmatlar bo‘yicha yagona axborot tizimini yaratish, 
fuqarolarning soha rivojiga jalb etilishini rag‘batlantirish va mutaxassislar salohiyatini oshirish ham 
zarur chora-tadbirlar sirasiga kiradi. Mazkur takliflarning amalga oshirilishi uy-joy kommunal xo‘jaligini 

zamonaviy talablar asosida rivojlantirish, xizmatlar sifatini yaxshilash va mintaqaviy barqarorlikni 
ta’minlashga xizmat qiladi.

